R E L A C I O N

PËR

PROJEKTVENDIMIN 

“PËR Miratimin E STRATEGJISË AFATMESME TË MENAXHIMIT TË BORXHIT 2025-2029”

I.     QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektvendimi “Për miratimin e Strategjisë Afatmesme të Menaxhimit të Borxhit 2025-2029” përcakton mënyrat e financimit të deficitit buxhetor në periudhën afatmesme 2025-2029 si edhe objektivat që duhen realizuar në kuadër të plotësimit të nevojave për financim në periudhën afatmesme, uljes së riskut dhe mbajtjes nën kontroll të kostos, zhvillimit të tregut të titujve shtetërorë dhe rritjes së qëndrueshmërisë së borxhit.

Projektvendimi i propozuar, ka një ndikim të rëndësishëm në realizimin e huamarrjes në përputhje me nevojat buxhetore të parashikuara në ligjin e buxhetit, si edhe në ruajtjen e balancës ndërmjet kostos dhe risqeve që lidhen me borxhin.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektvendimi që propozohet është parashikuar në programin analitik të projektakteve të miratuara për Ministrinë e Financave. Miratimi i këtij projektvendimi vjen si nevojë e rritjes së eficencës në menaxhimin e borxhit dhe rritjen e transparencës në fushën e huamarrjes shtetërore.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Miratimi i këtij projektvendimi parashikohet të ketë një ndikim të rëndësishëm në përmbushjen e detyrave funksionale të Drejtorisë së Përgjithshme të Borxhit Shtetëror, lidhur në veçanti me orientimin e huamarrjes drejt instrumenteve financiare me raporte të pranueshme të kostos dhe riskut, duke kontribuar në këtë mënyrë në uljen e risqeve dhe rritjen e qëndrueshmërisë së portofolit të borxhit. 
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektvendimi është hartuar në përputhje me nenin 100 të Kushtetutës dhe nenin 6 të ligjit nr. 9665, datë 18.12.2006, “Për huamarrjen shtetërore, borxhin shtetëror dhe garancitë shtetërore të huasë në Republikën e Shqipërisë”, të ndryshuar, si edhe në përputhje me ligjin nr. 9936, datë 26.06.2008, “Për menaxhimin e sistemit buxhetor në Republikën e Shqipërisë”, të ndryshuar. Bazuar në Ligjin nr. 9665, datë 18.12.2006 “Për huamarrjen shtetërore, borxhin shtetëror dhe garancitë shtetërore të huasë në republikën e shqipërisë, i ndryshuar, Ministri përgjegjës për financat përgatit Strategjinë Afatmesme të Menaxhimit të Borxhit dhe e paraqet atë për miratim në Këshillin e Ministrave. Strategjia Afatmesme e Menaxhimit të Borxhit rishikohet në rastet kur vlerësohet se kushtet e tregut të brendshëm dhe tregut të jashtëm financiar, si dhe treguesit makroekonomikë dhe fiskalë kanë ndryshuar duke u ndikuar nga ngjarje apo rrethana të jashtëzakonshme si katastrofa ose fatkeqësi natyrore, gjendje lufte, kriza financiare, si dhe ngjarje të cilat sjellin si rrjedhojë shmangie të parimeve dhe rregullave fiskale që lidhen me qëndrueshmërinë e borxhit. Pavarësisht rasteve të përmendura në këtë paragraf, Strategjia Afatmesme e Menaxhimit të Borxhit rishikohet jo më vonë se një vit përpara përfundimit të afatit të strategjisë në fuqi. Strategjia aktuale në fuqi (Strategjia Afatmesme e Menaxhimit të Borxhit 2022-2026) përfundon në vitin 2026, dhe në përputhje me Nenin 6, Ministria e Financave po paraqet për miratim Strategjinë e re një vit përpara përfundimit të Strategjisë në fuqi.
Strategjia e rishikuar miratohet me vendim të Këshillit të Ministrave.
V.     VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektvendimi ka karakter teknik dhe nuk synon përafrimin me acquis communautaire.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektvendimi propozohet në kuadër të nevojës së menaxhimit efikas të borxhit dhe rritjes së transparencës dhe parashikueshmërisë kundrejt investitorëve të titujve shtetërorë dhe të gjithë palëve të tjera të interesuara në këtë proces.

“Strategjia Afatmesme e Menaxhimit të Borxhit 2025-2029” është në funksion të objektivave të përgjithshme të menaxhimit të borxhit të specifikuara në ligjin nr. 9665, datë 18.12.2006, “Për huamarrjen shtetërore, borxhin shtetëror dhe garancitë shtetërore të huasë në Republikën e Shqipërisë”, të ndryshuar, si edhe është në linjë me kuadrin Makro-fiskal dhe me politikat monetare që do të zbatohen nga Banka e Shqipërisë gjatë periudhës afatmesme 2025-2029.
Kjo Strategji mbulon menaxhimin e Borxhit të Qeverisjes Qëndore, në të cilin përfshihet Borxhi Shtetëror dhe Garancitë Shtetërore të Huasë. Qëllimi i saj është të orientojë huamarrjen drejt instrumenteve me kosto të favorshme dhe me nivele të pranueshme të ekspozimit ndaj riskut për nivele të caktuara të financimit. Nivelet e financimit përcaktohen në kuadrin Makro-fiskal dhe në Planin Afatmesëm Buxhetor të ndarë në Plane Vjetore të Huamarrjes.

Dokumenti i Strategjisë Afatmesme të Menaxhimit të Borxhit (SAMB) përcakton dy objektiva parësore si më poshtë:

-
Plotësimin e nevojave të qeverisë për financim në kohë, si edhe nevojave për të shërbyer borxhin aktual me kosto sa më të ulët duke mbajtur nivele të pranueshme të ekspozimit ndaj risqeve; 

-
Përmirësimin dhe ruajtjen e eficencës së tregut primar, mbështetur nga zhvillimi i mëtejshëm i tregut sekondar të titujve shtetërorë vendas.

Në vijim, dokumenti i Strategjisë, pasi parashtron analizën mbi statusin aktual të treguesve të portofolit të borxhit duke iu referuar objektivave të përcaktuara në strategjinë ekzistuese 2022-2026, si dhe duke analizuar një sërë alternativash të mundshme të strategjisë së financimit për vitet në vijim, parashtron objektivat sasiorë afatmesme dhe orientimet kryesore të Strategjisë 2025-2029.
Objektivat specifike dhe orientimet kryesore të strategjisë parashtrohen si më poshtë:

· Ulja e peshës së borxhit në valutë të huaj;

· Rritja më tej e jetëgjatësisë së borxhit të brendshëm; 

· Përmirësimi i treguesve mbi peshën e borxhit që maturohet brenda një viti dhe peshën e borxhit, norma e interesit të të cilit rifiksohet brenda një viti.

· Zhvillimi i tregut të brendshëm nëpërmjet:

· Rritjes së transparencës dhe parashikueshmërisë së planit të emetimeve në tregun e brendshëm nëpërmjet hartimit dhe publikimit të një plani vjetor të huamarrjes përpara fillimit të vitit;

· Përmirësimit të aktivitetit në tregun sekondar të titujve qeveritarë nëpërmjet menaxhimit më efikas të programit Market Maker (Raportim / Monitorim / Vlerësim i performancës etj);

· Përshtatja graduale e një plani të menaxhimit të detyrimeve nëpërmjet transaksioneve të blerjes (Buy-back) fillimisht të titujve Benchmark dhe në vijim zgjerimi me tituj si dhe transaksione të tjera (Switches).

Në hartimin e Strategjisë janë marrë në konsideratë raportet kosto-risk, shkalla e ekspozimit të borxhit ndaj risqeve dhe shkalla e zhvillimit të tregut të titujve shtetërorë.

Krahas strategjisë bazë, e cila i referohet skenarit më të mundshëm të financimit, Strategjia e Menaxhimit të Borxhit ka konceptuar edhe tre strategji alternative financimi, duke vlerësuar për çdo rast ndikimet e mundshme mbi kostot, risqet dhe shkallën e zhvillimit të tregut të titujve shtetërorë.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Institucioni i ngarkuar me zbatimin e këtij projektvendimi është Ministria e Financave.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Hartimi i këtij projektvendimi është mundësuar nga Ministria e Financave (Drejtoria e Përgjithshme e Borxhit Shtetëror e cila ka bashkëpunuar vazhdimisht me Drejtorinë e Përgjithshme të Programimit Makroekonomik dhe Fiskal për përgatitjen e dokumentit të strategjisë). 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektvendim nuk shoqërohet me efekte financiare në buxhetin e shtetit.

    PROPOZUESI 

       MINISTËR

        PETRIT MALAJ
Relacion shpjegues për projektvendimin “Për miratimin e strategjisë afatmesme të menaxhimit të borxhit 2025-2029.


